
GOUVÈNÈ CUOMO ANONSE SALON KARYÈ PWOFESYONÈL “HIRING OUR HEROES/BAY EWO NOU YO 

TRAVAY” POU VETERAN AK MANM GAD NASYONAL LA  

 

Plis pase 70 Patwon nan Rejyon Kapital la ap Patisipe nan Salon Karyè Pwofesyonèl 16 Oktòb la epi yo 

Pare pou Yo Fè Rekritman  

 

Gouvènè Andrew M. Cuomo te anonse jodi a genyen plis pase 70 konpayi, tankou General Electric, 

GlobalFoundries ak Southwest Airlines, ki pral patisipe nan salon karyè pwofesyonèl “Hiring Our 

Heroes/Bay Ewo Nou Yo Travay” la pou veteran ak manm Gad Nasyonal ak Rezèv yo nan dat 16 oktòb. Se 

Gad Nasyonal New York la kap òganize salon karyè pwofesyonèl la nan kad yon efò nasyonal fondasyon 

Chanm Komès Ameriken an pou l konekte anpwaye ak veteran ak madanm/mari militè konpetan. 

 

“Ak salon karyè pwofesyonèl ‘Hiring Our Heroes/Bay Ewo Nou Yo Travay’ la, nou kapab konekte patwon 

kap chèche anpwaye manm lame ak veteran kalifye ak konpetan New York,” te deklare Gouvènè 

Cuomo. “Eta a angaje l pou ede gason ak fanm sa yo ki fè sakrifis pou sèvi nasyon nou an jwenn dyòb 

sivil ki byen peye. M ankouraje ewo lokal nou yo nan Rejyon Kapital la patisipe nan salon karyè 

pwofesyonèl sa jou kap mèkredi a epi esplore gwo kantite opòtinite yo genyen devan yo.”  

 

Salon karyè pwofesyonèl la pral fèt nan biwo santral New York State Division of Military and Naval 

Affairs nan Latham soti10:00 a.m. rive 1:00 p.m. Chak patwon ki enskri dakò pou yo genyen pou piti senk 

dyòb ki disponib pou yo ka patisipe nan evenman an. 

 

Tout fiti anpwaye yo pral gen chans pou yo patisipe nan yon atelye General Electric ap òganize ekap 

kòmanse apati 9:00 a.m. sou kijan pou byen itilize zouti pou chèche travay yo.  

 

Sponsò evenman Latham lan se Depatman Travay Eta New York, Chanm Komès Rejyon Albany-Colonie, 

Chanm Komès Konte Rensselaer, Lejyon Ameriken an, ak òganizasyon Employer Support of the Guard 

and Reserve (ESGR). 

 

Dapre chif Depatman Travay pibliye nan mwa jiyè, to chomaj pou tout veteran apre 11 septanm rive a 

7,4 pousan, parapò avèk to nasyonal 7,2 pousan pou tout Ameriken yo. 

 

Moun kap chèche travay ki enterese nan evenman Hiring Our Heroes/Bay Ewo Nou yo Travay la ka 

enskri sou: http://www.uschamber.com/hiringourheroes/latham-ny3.  

 

Gad Nasyonal New York la sponsorize evenman Hiring Our Heroes/Bay Ewo Nou Yo Travay yo nan kad 

yon efò ki pou garanti tout Sòlda ak Avyatè Gad la gen bon travay sivil.  

 

Pou jwenn plis enfòmasyon, kontakte Military and Naval Affairs Public Affairs Officer nan 518-786-4581. 

